
Hver fór heim með sætustu stelpunni af Hrunaballinu? 
 
Hagfræði prófessor frá Chicago lýsti því yfir að Íslandi hafi verið stjórnað af flónum 
undanfarin ár.  Þó að nú sé of seint í rassinn gripið þá er það samt ágætt ef einhver hlustar 
á þessar athugasemdir og tekur mark á þeim því að þetta er bara það sama og venjulegt 
fólk hefur verið að segja ansi lengi.  Á fjölmörgum sviðum hafa ótrúlegir hlutir verið að 
gerast fyrir augunum á okkur og þrátt fyrir ótal ábendingar þá hefur ekki verið staldrað 
við til að vega og meta stöðuna.  Landið hefur verið stjórnlaust vegna þess að það hefur 
verið barnaleg trú nokkurra flóna að markaðurinn muni stýra öllu á besta veg, græðgi 
þ.e.a.s. gróðavon þeirra hæfustu muni leiða til hagsældar fyrir alla.  En nú sjáum við 
árangurinn af því. 
 
Hagstjórn landsins hefur verið með því móti um áratugaskeið að 
útflutningsatvinnuvegirnir hafa sjaldnast fengið það sem þeim bar vegna rangrar 
gengisskráningar.  Það hefur eflaust verið mat hagspekinganna á þeim tíma að það væri 
nauðsynlegt að byggja upp sterka innviði þjóðfélagsins en einhverntíman hefur þetta farið 
úr böndunum.  Þannig hallaði yfirleitt á landsbyggðina sem skapaði auðæfin sem hlóðust 
upp á höfuðborgarsvæðinu og við urðum ein ríkasta þjóð í heimi.  Þegar framsal 
aflaheimilda var sett inn í fiskveiðistjórnunarkerfið fór fyrir alvöru að halla á 
ógæfuhliðina við sjávarsíðuna.  Aflaheimildir voru seldar og þeir sem keyptu fengu lán 
með veði í óveiddum fiskinum.  Þetta átti að vera í hagræðingarskyni, færri og öflugri 
aðilar áttu að sækja fiskinn á hagkvæmari hátt.  Margar sjávarbyggðir voru nánast lagðar 
í rúst með tilheyrandi fólksflótta og hörmungum.  Ég veit ekki til þess að fólk flest á 
þessum stöðum hafi fengið áfallahjálp þó að það hafi misst vinnuna, eignir þess hafi 
orðið alveg verðlausar og það neyðst til að flytja búferlum til höfuðborgarsvæðisins eða 
af landi brott.  Þeir sem áttu kvóta gátu selt hann og auðgast verulega.  Þessir 
einstaklingar voru með fullar hendur fjár innan um hina sem voru alls lausir og 
niðurlægðir.  Í staðinn fyrir samstöðu og samhjálp sem hafði verið hluti af mannlífinu var 
nú komin sundrung og engin leið til þess að endurskapa það sem búið var að rústa.  
Samstöðuna vantaði.  Áratuga uppbygging og menning alþýðunnar var niðurbrotin.   
Fiskvinnslufyrirtækjunum fækkaði, löggilding fiskmatsmanna var afnumin og 
Fiskvinnsluskólanum var lokað.  Skipaútgerð ríkisins sem verið hafði lífæðin milli 
sjávarplássanna var lögð niður.  Sjómönnum fækkaði líka.  Og sjávarútvegsráðherrann 
dásamar hagræðinguna þrátt fyrir það að heimabyggðin hans sé vart svipur hjá sjón 
miðað við það sem áður var.  Eru menn bara flón? 
 
Fiskveiðistjórnunin sem ráðið hefur ferðinni í yfir 30 ár hefur valdið þvílíku tjóni fyrir 
land og þjóð að færustu hagspekingar heimsins mundu eflaust nota sterkara orð heldur en 
flón ef þeir settu sig inn í þá hluti.  Flón er í mínum skilningi frekar mildilega til orða 
tekið og þýðir auli eða kjáni.  Okkur var talin trú um að hagræðingin væri með slíkum 
ósköpum að ekkert þyrfti til að halda uppi heiðri og sóma Íslands á erlendum mörkuðum 
annað en þetta frábæra kvótakerfi.   
Kerfið var náttúrulega frábært að mati landráðamannanna (þeirra sem réðu landinu).  
Miklir fjármunir voru leystir úr læðingi og þeir streymdu að mestu leyti til 
höfuðborgarsvæðisins eða út úr landinu án nokkurrar marktækrar andspyrnu.  Fjárfest var 
í tómri steypu og þegar venjulegur sveitamaður eins og ég fór í bíltúr um úthverfi 
höfuðborgarinnar komu upp í hugann spurningar eins og, hver á að búa í öllum þessum 
húsum?  Eiga allir Vestfirðingar að koma og fylla þetta hverfi?  Gera sveitarfélögin í 



höfuðborginni öll ráð fyrir að fá til sín sama fólkið af landsbyggðinni?   Er ekkert samráð 
varðandi þessa hluti eða halda menn að frjálshyggjan muni stýra þessu öllu á besta veg?  
Trúa menn því virkilega að þetta geti staðist til lengdar?  Jú þessir menn sem hafa ráðið 
landinu trúðu þessu af því að þeir eru flón.  Sveitarfélögin á höfuðborgarsvæðinu hafa 
ekki verið sameinuð ennþá en ef eitthvað er eftir af skynsemi einhvers staðar þá hlýtur 
það að verða gert.  Þá sparast miklir peningar við stjórnun og risnu og menn og konur 
geta komið sér saman um að læra af reynslunni.  En miðað við flónskuna sem við erum 
búin að horfa upp á þá getur það ekki gerst nema fólkið afflónist eða einhver óflón taki 
við ósómanum. 
 
En það eru fleiri flón.  Meirihluti landsmanna sem kominn var á suðvestur hornið tók þátt 
í dansinum sem fáir trúðu þó að væri raunverulegur Hrunadans.  Margur maðurinn fékk 
dollaramerki í augun vegna hækkandi fasteignaverðs og kannski ekki að undra því að 
þarna var ævisparnaðurinn að ávaxta sig svo um munaði.  Ég ætla ekki að rekja það 
frekar hvernig við urðum að öpum eða flón og mína eigin fávisku og fjárhagstjón flokka 
ég frekar sem spilafíkn heldur en það að vera dansfífl.  Það hentar mér betur að vera fíkill 
fremur en fífl á meðan ég sleiki sárin.  Ég freistaðist nefnilega til að setja ævisparnaðinn 
minn í hlutabréf í fjármálafyrirtækjum eins og 66000 aðrir Íslendingar.  Það var 
aðgangseyrir minn á Hrunaballið.  Nokkuð hátt gjald fyrir að komast ekki einu sinni í 
veisluna, vera ekki í matarboðinu og sjá ekki einu sinni Elton John.  En ég er þakklátur 
fyrir að hafa ekki stolið frá neinum.  Ég þarf aðeins að borga skuldirnar sem eru nú bara, 
fyrir utan lánið í Íbúðalánasjóði, lítilræði og engar tryggingar fyrir aðrar en hlutabréfin og 
ævilöng skilvísi. 
 
Ég hef vísað í dansinn í Hruna enda finnst mér samlíkingin eiga vel við.  Þess vegna 
langar mig til að láta söguna fylgja hér með eins og hún er birt í netútgáfu: 
 
„Einu sinni til forna var prestur í Hruna í Árnessýslu, sem mjög var gefinn fyrir 
skemmtanir og gleðskap. Það var ávallt vani þessa prests, þegar fólkið var komið til 
kirkju á jólanóttina, að hann embættaði ekki fyrri part næturinnar, heldur hafði dansferð 
mikla í kirkjunni með sóknarfólkinu, drykkju og spil og aðrar ósæmilegar skemmtanir 
langt fram á nótt. Presturinn átti gamla móður, sem Una hét; henni var mjög á móti skapi 
þetta athæfi sonar síns og fann oft að því við hann. En hann hirti ekkert um það og hélt 
teknum hætti í mörg ár. Eina jólanótt var prestur lengur að þessum dansleik en venja var; 
fór þá móðir hans, sem bæði var forspá og skyggn, út í kirkju og bað son sinn hætta 
leiknum og taka til messu. En prestur segir, að enn sé nægur tími til þess, og segir: "Einn 
hring enn, móðir mín." Móðir hans fór svo inn aftur úr kirkjunni. Þetta gengur í þrjár 
reisur, að Una fer út til sonar síns og biður hann að gá að guði og hætta heldur við svo 
búið en verr búið. En hann svarar ávallt hinu sama og fyrri. En þegar hún gengur fram 
kirkjugólfið frá syni sínum í þriðja sinn, heyrir hún, að þetta er kveðið, og nam vísuna:  

"Hátt lætur í Hruna;  
hirðar þangað bruna;  
svo skal dansinn duna,  
að drengir mega það muna.  
Enn er hún Una,  
og enn er hún Una."  



Þegar Una kemur út úr kirkjunni, sér hún mann fyrir utan dyrnar; hún þekkti hann ekki, 
en illa leist henni á hann og þótti víst, að hann hefði kveðið vísuna. Unu brá mjög illa við 
þetta allt saman og þykist nú sjá, að hér muni komið í óefni og þetta muni vera djöfullinn 
sjálfur. Tekur hún þá reiðhest sonar síns og ríður í skyndi til næsta prests, biður hann 
koma og reyna að ráða bót á þessu vandkvæði og frelsa son sinn úr þeirri hættu, sem 
honum sé búin. Prestur sá fer þegar með henni og hefur með sér marga menn, því tíðafólk 
var ekki farið frá honum. En þegar þeir koma að Hruna, var kirkjan og kirkjugarðurinn 
sokkinn með fólkinu í, en þeir heyrðu ýlfur og gaul niðri í jörðinni. Enn sjást rök til þess, 
að hús hafi staðið uppi á Hrunanum, en svo heitir hæð ein, er bærinn dregur nafn af, sem 
stendur undir henni. En eftir þetta segir sagan, að kirkjan hafi verið flutt niður fyrir 
Hrunann, þangað sem hún er nú, enda er sagt, að aldrei hafi verið dansað síðan á 
jólanóttina í Hrunakirkju.” 

En hvert var upphafið að Hrunadansinum okkar.  Hver bauð í dansinn, hver var 
„æðstipresturinn.”?  Ég held að það hafi verið um það leyti sem framsal og veðsetning 
aflaheimilda var leyft að DavíDór, eins og Helgi Hóseasson kallaði verstu menn sem 
hann gat hugsað sér, byrjuðu að gefa fyrstu skammtana.  Þá byrjaði veislan og brotthvarf 
ýmissa stjórnmálamanna – sendiherra, forstjóra, forsetans og fleiri úr öllum 
stjórnmálaflokkum, segir mér að þá þegar hafi verið um það þegjandi samkomulag að 
hefta ekki frjálshyggjuna.  Leyfa dópinu að flæða um hagkerfið og dílerunum 
(einkavinunum) að blómstra.   
 
En hvar var Una?  Ekki var hún á ballinu enda ekki sætasta stelpan.   
Una kallaði ekki bara 3svar hún kallaði 1000x1000 sinnum en „æðstipresturinn” skildi 
ekkert því að hann var bara flón eins og keisarinn sem ekki var í neinum fötum.  Allar 
Unur landsins hafa óspart reynt að vekja athygli á ósómanum en án árangurs.  
Hugsjónamennirnir sem hafa verið óþreytandi að benda á ranglætið og segja frá sviðinni 
jörð í heimabyggðum sínum, hvort sem það var nú Bakkafjörður eða Bíldudalur, hafa 
verið kveðnir niður með háði og spotti.  Þeim var svo farið að fækka sem voguðu sér að 
láta í sér heyra því að það vill enginn verða fyrir einelti.  Því miður þá fá nú landsmenn 
flestir að upplifa svipaðar tilfinningar eins og margur þorpsbúinn sem ekki fékk miða á 
ballið.  Gjaldþrot heimila og upplausn blasir við og til að kóróna allt þá er öll þjóðin orðin 
fórnarlamb eineltis. 
 
Var framsal og veðsetning aflaheimilda upphaf allra hörmunganna sem hafa dunið á 
sumum sjávarbyggðum í hálfan annan áratug og nú allri þjóðinni?  Ég er þeirrar skoðunar 
að svo sé og tel að eitt það mikilvægasta sem við getum gert nú til þess að byrja 
uppbygginguna sé að kasta þessu „fiskveiðistjórnunarkerfi” strax.  Skuldir vegna 
aflaheimilda sem ríkið, fyrirtæki þjóðarinnar, hefur nú eignast eru líklega bara nokkur 
hundruð milljarðar og lítið mál að við tökum á okkur að borga það líka.  Þeir sem hafa 
heimildir halda þeim og síðan má úthluta 100 þúsund tonnum af þorski til viðbótar við 
þessi 130 þúsund sem nú er leyft að veiða og deila því þannig niður að allar sjávarbyggðir 
fái að veiða eins og þær gerðu árið 1990.  Þá verður heildar aflinn orðinn 230 þúsund 
tonn af þorski og ef sá sem veiðir borgar t.d. 50 kr/kg í leigu til ríkisins okkar, ef hann 
landar fiskinum til vinnslu í heimabyggð, þá gera þetta 230.000.000 kg x 50 kr = 
11.500.000.000 kr.  Ellefu og hálfur milljarður á ári, fyrir þorskinn einan.  Þetta ásamt 
gjaldi fyrir aðrar fisktegundir getur farið í að borga lánin.  Hagkvæmar fiskveiðar á minni 
skipum sem landa í heimahöfn og hámarks gjaldeyrissköpun með fullvinnslu afurða geta 



veitt fjölmörgum atvinnu.  Með þessu móti ætti fiskvinnslan að borga mun minna fyrir 
hráefnið heldur en nú er gert og gæti þannig borgað hærri laun og fengið fleira fólk til 
starfa.  Það þarf örugglega ekki flókna útreikninga til að sýna fram á hagkvæmnina í 
þessu fyrir þjóðarheildina.  Spilaborg kvótakerfisins er hrunin og það verður að byrja upp 
á nýtt.  Það sem skiptir mestu máli er að skapa sem mestan gjaldeyri með sem minnstum 
tilkostnaði.  Það hljótum við að gera með því að nýta þekkingu sem eitthvað ætti að vera 
eftir af í landinu, með því að nota innflutt aðföng eins lítið og hægt er og nýta innlenda 
orku við framleiðslu afurða í landi. 
 
Í bók sem heitir „Fiskleysisguðinn”, sem er greinasafn eftir Ásgeir Jakobsson blaðamann 
(1919 – 1996) útg. 2001, heldur Ásgeir fram skoðunum sínum um fiskveiðistjórnunina.  
Hann færði rök fyrir því í fjölmörgum greinum sem birtust í Morgunblaðinu á árunum frá 
1975 – 1995 að fiskveiðistjórnunin væri ekki byggð á haldbærum rökum.  Vísindin væru 
byggð á sandi og eftir að framsal aflaheimilda kom til sögunnar þá spáði hann fyrir um 
algjört hrun þorskstofnsins, eyðingu sjávarbyggða og tilheyrandi fækkun í stétt 
fiskvinnslufólks og sjómanna.  Þetta hefur allt komið fram.  Ásgeir vitnaði gjarnan til 
áranna á milli 1950 – 1970 þegar meðalaflinn af þorski var u.þ.b. 430 þúsund tonn á ári 
og veiðar óheftar og þó var aflinn stöðugur.  Hvernig fiskveiðistjórnunin sjálf fól í sér 
minnkandi afla og hvernig loðnuveiðar höfðu áhrif í sömu átt var honum tíðrætt um.  
„Fiskleysisguðinn” ætti að vera skyldulesning hjá alþingismönnum sem hafa sýnt það 
með aðgerðaleysi sínu á undanförnum árum að þeir eru flestir flón. 
 
Ef erlendar þjóðir eða Alþjóða Gjaldeyrissjóðurinn ætla að koma okkur til hjálpar með 
peningalánum sem öll þjóðin í dag og næstu kynslóðir þurfa að borga, þá ættu þær að 
setja skilyrði um skynsamlega nýtingu fiskimiðanna og hámarks verðmætasköpun.  Þessir 
lánadrottnar ættu líka að koma því til leiðar að réttlæti komist á í þessu landi.  Ef því 
verður ekki komið við er mikil hætta á að allir sem það geta flýi landið. 
 
Jörundur Garðarsson 
Fyrrverandi löggiltur fiskmatsmaður 


